Мин рәхмәтле сиңа, укытучым!

Беренче укытучым

Зәрә Мисбаховна 

истәлегенә багышлыйм


Менә 1 нче сыйныфка укырга керер вакыт җитеп килә. Әнием, озак уйлап тормыйча, укырга мине шәһәребезнең 5 нче мәктәбенә бирде.  1 нче сентябрь көнне өр-яңа күлмәкләремне киеп, кулыма бик матур чәчәк бәйләме тотып, мин беренче тапкыр мәктәп бусагасын атладым. Бу мәктәпне мин беренче күрүдән үк бик ошаттым. Аның якты чиста коридорлары, тәрәзә төбе тулы матур гөлләре, якты йөзле укытучылары – барысы да мине белем алырга чакырып торалар кебек иде.


Безне беренче сыйныф укытучысы Зәрә Мисбаховнага озатып куйдылар. Без сыйныф бүлмәсенә килеп кергәндә ул, күзлеген киеп, нидер барлап утыра иде. Укытучы апабыз җылы карашы белән каршы алып, алдагы партага утырырга кушты һәм безгә сиздермичә генә, сынаган сыман барыбызга да  күз ташлап алды... 
Менә шулай итеп без  кечкенә кошчыклар кебек беренче укытучыбыз Зәрә Мисбаховна канаты астында белем дөньясының серләренә төшенә башладык. Көннән-көн аны ныграк яратып, үз итеп өлгердек. Аңардан бернәрсәне дә яшереп булмады, чөнки ни әйтергә теләгәнебезне, ниләр уйлавыбызны  әйтмичә дә сизеп, аңлап тора иде. Ул һәрвакыт гадел, намуслы,эчкерсез,искиткеч мөлаем, җылы карашлы, кирәк вакытта усал да була белде һәм бездә дә нәкъ  шул сыйфатларны тәрбияләргә тырышты.Безне тыйнак, сабыр булырга, олыларны ихтирам итәргә, үз милләтебез белән горурланырга өйрәтүче дә ул булды. “Шундый кеше булсагыз гына дөрес юлны табарсыз”,-дигән сүзләре һаман кайтаваз булып колагымда чыңлап тора.


Кошлар да бит , вакыты җиткәч, үзенең кошчыкларын очыра. Безгә дә беренче укытучыбыз “канаты” астыннан чыгар вакыт җитте. Зәрә Мисбаховна иң изге теләкләрен теләп, безне олы юлга озатты.Алга таба да  без һәрвакыт аның сүзләрен искә алып, аның йөзенә кызыллык китермәскә тырышып, безнең турыда сүз чыкса, алар бит минем укучыларым, дип горурланып торсын өчен бик тырышып укыдык. Инде бүген без – 11 сыйныф укучылары!!!

...Ләкин Зәрә Мисбаховна безнең арада юк, безнең хисләребез белән уртаклаша алмый шул инде. Мәңгелек йортка киткән булса да, безнең йөрәгебездә ул һәрвакыт исән булып калачак. Урыныгыз оҗмахта булсын , кадерле укытучыбыз! Без сезгә мәңге рәхмәтле!  

